80000-ысь унджык Коми Республикаса олысь 2014 воын прӧйдитіс диспансеризация

Коми Республикаса юрнуӧдысьлы республикаын верстьӧ йӧзлы диспансеризация нуӧдан водзвыв вайӧдӧм помшуӧмъяс йылысь юӧртіс дінмуса Юралысьӧс вежысь Тамара Николаева.

Кыдзи пасйис Т.Николаева, Коми Республикаын диспансеризация мунӧ план серти, диспансеризациялӧн вося план збыльмӧдӧма 61 прӧчент вылӧ.

«Гожся кадӧ лӧньджык вӧлі — отпуск кад. Но арланьыс диспансеризация прӧйдитӧм вылӧ кутам виччысьны гражданалысь шыӧдчӧмъяс. Ылі олан пунктъясын уджалӧны ветлана мобильнӧй комплексъяс, мый отсӧгӧн талун кежлӧ вермисны нуӧдны диспансеризациясӧ 4968 мортлы. Сідзжӧ колӧ пасйыны, мый таво торйӧн кутасны видзӧдны диспансеризация нуӧдан качество вылӧ», - тӧдчӧдіс Т.Николаева.

Вячеслав Гайзер пасйис кывкӧртӧдъяссӧ да тшӧктіс топыдджыка пырӧдчыны диспансеризация дорӧ уджӧн могмӧдысьясӧс.

«Стӧч налы, кыдзи некод мӧдлы, тайӧ уджыс колана. Предприятиеяслы тайӧ уджыс бур сыын, мый чинасны уджсикас серти висьӧмъяс да наысь лоӧм колясъяс. Таысь кындзи, диспансеризацияыс нуӧдсьӧ канму тшӧт весьтӧ, а сідзкӧ тайӧ рӧскодыс оз усь компанияясса сьӧмкудъясӧ»,- тӧдчӧдіс Вячеслав Гайзер.
***2014 воын Коми Республикаын диспансеризация улӧ веськалӧ 135893 морт, мый лоӧ республикаса верстьӧ йӧз серти 21%. Осмотръяссӧ кутас нуӧдны 36 медицина организация, сы лыдын 4 негосударственнӧй организация.

Коми Республикаса олысьяслы диспансеризация нуӧдӧм вылӧ колӧ шыӧдчыны оланін места серти. Ас кӧсйӧм серти вермӧны прӧйдитны став граждана, кодъяслӧн эм медицинскӧя быть страхуйтан полис, 21 арӧссянь 99 арӧсӧдз, кодъяс чужисны 1915, 1918, 1921, 1924, 1927, 1930, 1933, 1936, 1939, 1942, 1945, 1948, 1951, 1954, 1957, 1960, 1963, 1966, 1969, 1972, 1975, 1978, 1981, 1984, 1987, 1990, 1993 воясӧ.
